
Komunikàta vaś e mèdie pal o Kidipen p-o ućo nivèli vaś o barabaripen

 

Bruksèla, 29to Septèmbra 2008 – I Rromani Evroputni Viramlin e Informaciaqi (RrEVI – ERIO) 
lośaça aʒukerel o Kidipen p-o ućo nivèli vaś o barabaripen, savesqe lias iniciatìva I francikani 
presidència e Evroputne Uniaqi. Vaś but mujale e civilone dostipnasqe, akava kidipen del o 
perfèkto  śajutnipen  te  maladǒn  uće  nivelesqe  politikanençar  aj  bare  rajençar  duj  divesa 
(Luine 29to aj Martine 30to) aj te den dùma lençar. 

O kidipen kerel pes be gasave iniciatìve so o miśkipen e evroputne civilone dostipnasqo śaj 
te śaj te zurǎrel pi buti vaś te brakhel e hakaja vaś barabar tratamènti aj na-diskriminàcia 
ande sa e 27 Thema somdasne e Evroputne Uniaqe. Sar o respèkti e barabaripnasqo si jekh 
pućhipe sa e Evropaqo, trebul amen jekh khetani àkcia e evroputne civilone dostipnasqi vaś 
te vazdas so maj buxles o princìpi e barabarone tratamentesqo aj te vazdas o somʒanipen 
maśkar e themutne vaś lesqo vasnipen ande jekh Evroputni Ùnia savi mangel te del patǐv 
pesqe princìpǎ. 

Pe aver rig, naj te maras amare vasta korrikanes anglal e bare nivelesqe iniciatìve sar akaja, 
odolesqe so i francikani presidència aj  sa laqe evroputne partner naj  savaxt e maj laćhe 
misala kana avel i vòrba p-o barabaripen e śansenqo, na-diskriminàcia aj i sociàlo inklùza. 

Źoine  25to Septèmbra,  O  Evroputno  Sombeś  e  Ministrenqo  aprobisarda  o  Pàkti  vaś  i 
migràcia,  savo  tangǎrel  o  dromandre  and-e  Evroputne  Uniaqe  Thema  bute  ćorre 
manunśenqe  bi  elpinaqo,  maśjar  save  bute  Rromenqe  kotar  o  Ratǒrigutno  Balkàni.  E 
naśutne save mangen azìli si te ovel len maj pharo ʒivipen: e evroputne raimàta ka dikhen 
len na sar potenciàlo themutnen ja sar manuśa and-i nevòja, no sar jekh butǎrne save śaj 
keren buti cerra lovençar. E famìlie e migrantenqe ka oven len maj but pharimàta vaś te 
kidinǒn aj p-o drom karing jekh maj laćho ʒivipen ka arakhen barière save naśti ka nakhaven. 
Akala problème ka oven maj phare e Rromenqe kotar o Ratǒrigutno Balkàni, save aba ʒiven 



ande phare kondìcie and-e Thema sar and-i Itàlia, kaj rodie jekh than te ćhiven lenqo śero 
kana sas e marimàta and-i Jugoslàvia k-o berśa 1990. 

Akava dikǎripen ka kerel jekh Evròpa ande savi ka oven jekhto-klas aj dùjto-klas themutne, 
ande savi nùmaj e kvalifikome butǎrne avrial i Evròpa śaj te arakhen penqo than, mukhindor 
mìje avera bi te ovel len nijekh elpin. Gasavi metòda na ʒal but p-o drom e barabaripnasqo. 

 

E  Rromenqe aj  sa e gaʒenqe save si avrićhudine trubul jekh metòda maj puterdi  aj maj 
konstruktìvo. Patǎl amaro ilo so e Uće nivelesqo Kidipen ka del o Evroputno miśkipen mamuj 
i  diskriminàcia jekh laćho momentum te vazdel jekh godipheripen maj zoralo vaś ćaćutni 
implementàcia e politikenqe p-o barabaripen e śansenqo, aj and-o vipal vaxt te ʒal mamuj e 
demagogikane aj e diskriminaciaqe politìke save keren varekana e Evroputne raimàta.  

 

O Ivan Ivanov, ekzekutìvo śerutno e RrEVI-aqo phendǎ: “E Rroma si te viʒaven maj but kotar 
e anti-diskriminaciaqe thamǎ, odolesqe so on si i etnikani grùpa savi si maj but diskriminime 
aj avrićhudini and-i Evròpa. Vaś akava, e rromane aktivìstǎ aj e rromane organizàcie śajn aj 
trebul te oven i lokomotìva e EU-qe Barabaripnasqe Agendaqiri.  Pi agor, si te seras so o 
finàlo objektìvi  amare aktivitetaqo aj  e bare rajenqe ajtivitetaqo ovèla i  sociàlo inklùzia  e 
diskriminime grupenqi sar e Rroma aj lenqe anti-diskriminaciaqe hakaja si sadaj o jèkhto 
pirro karing lenqo sasto themutnipen”.

 

Vaś maj but informàcie akharen e ekzekutivone śerutnes e RrEVI-aqo, Ivan Ivanov, : +32 
473 823887


